Iruñeko estazio meteorologikoak Labriteko gotorlekura eraman dituzte  
 Han, eraikin eta zuhaitz gutxiago daudenez, neurketa meteorologiko hobeak egingo dituzte  

Iruñeko San Bartolomeko gotorlekuan (Media Luna parkean) zeuden bi estazio meteorologikoak Labriteko gotorlekura eraman dituzte; gotorleku hori, orain, Iruñeko Behatoki Meteorologikoa da. Han eraikin eta zuhaitz gutxiago daudenez, neurketa meteorologiko hobeak egingo dituzte.
Bi estazioak (bata eskuzkoa da eta bestea automatikoa) Nafarroako Gobernuaren estazio meteorologikoen sarekoak dira. Sarean guztira 151 behatoki daude (88 eskuzkoak eta 63 automatikoak) eta horietatik 19k datuak denbora errealean ematen dituzte. 

Iruñeko eskuzko estazioa izan zen Nafarroako lehena: 1880an instalatu zuten. NAPIren eraikineko terrazan jarri zuten (irakaskuntza ertaineko institutu zaharrean), baina, 1993an, eraikina berritzeko lanak zirela eta, San Bartolomeko gotorlekura eraman zuten; izan ere, gertu zegoen eta orientazio antzekoa zeukan, eta, era horretan, datuen segida ez zen eten. 

Orain, ordea, zuhaitzak handitu egin direnez eta harresiaren interpretazio zentroa jartzeko berritze lanen ondorioz, lekuz aldatu dute. Esan bezala, orain Labriteko gotorlekuan dago, lehengoaren aurrean eta orientazio eta egoera orokor berberarekin; hala, datuen segida ez da etengo. 

Iruñeko estazio automatikoa 1997an jarri zuten Larrabide estadioan, hainbat eraikinetik gertu. Eskuzko estazioa lekuz aldatu behar zela aprobetxatuta, automatikoa ere leku berberera eraman dute, Iruñeko Behatoki Meteorologikoa sortzeko asmoarekin. Instalazioan parte hartu dute Iruñeko Udalak eta Nafarroako Gobernuaren Ondare Historikoko Zerbitzuak.   

Estazio automatiko eta eskuzkoen arteko alde nagusia da automatikoan bildutako datuak modu automatizatuan bidaltzen direla (inork esku hartu gabe) eta eskuzkoan tokiko behatzaile eta laguntzaileak daudela, egunero datuak biltzeko: udazkenean eta neguan goizeko 9.00etan eta udaberrian eta udaran goizeko 10.00etan. Jasotako datuak Landa Garapen eta Ingurumen Departamentura bidaltzen dituzte eta, gero, araztu ondoren, Estatuko Meteorologia Agentziara (AEMET). 

Estazio automatikoek informazio gehiago daukate (batzuetan 10 minuturo biltzen dute) eta parametro gehiago neurtzen dituzte: tenperaturaz eta euriaz gain, hezetasun erlatiboa, haizea, presio atmosferikoa, intsolazioa eta erradiazio orokorra ere neurtzen dituzte. Dena den, eskuzkoak gehigarriak eta ezinbestekoak dira, langileak daudenez sistemako akatsak konpontzen dituztelako; estazio horiek 90. hamarkadan hasi ziren jartzen. 

Foru erkidegoko estazioetan bildutako datuak Nafarroako Gobernuaren meteorologia eta klimatologia web orrian (http://meteo.navarra.es) kontsulta daitezke; gainera, erkidegoko 19 behatokitako datuak denbora errealekoak dira. Web orrian daude, baita ere, eguraldiaren iragarpena, fitxak, mapak eta datu historikoen grafikoak.
